
śrīmatē rāmānujāya namaḥ

śrīmatē nigamāntamahādēśikāya namaḥ

ōṃ namō bhagavatē vāsudēvāya

śrīmadbhāgavatamahāpurāṇam
Á Á caturthaskandhē caturviṃśō’dhyāyaḥ Á Á
maitrēya uvāca
vijitāśvō’dhirājā’’sītpṛthuputraḥ pṛthuśravāḥ Á
yavīyōbhyō’dadātkāṣṭhā bhrātṛbhyō bhrātṛvatsalaḥ Á Á 1 Á Á

haryakṣāyādiśatprācīṃ dhūmrakēśāya dakṣiṇām Á
pratīcīṃ vṛkasaṃjñāya turyāṃ draviṇasē vibhuḥ Á Á 2 Á Á

antardhānagatiṃ śakrāllabdhvāntardhānasaṃjñitaḥ Á
apatyatrayamādhatta śikhaṇḍinyāṃ susammatam Á Á 3 Á Á

pāvakaḥ pavamānaśca śucirityagnayaḥ purā Á
vasiṣṭhaśāpādutpannāḥ punaryōgagatiṃ gatāḥ Á Á 4 Á Á

antardhānō nabhasvatyāṃ havirdhānamavindata Á
ya indramaśvahartāraṃ vidvānapi na jaghnivān Á Á 5 Á Á

rājñāṃ vṛttiṃ karādānadaṇḍaśulkādidāruṇām Á
manyamānō dīrghasatravyājēna visasarja ha Á Á 6 Á Á

tatrāpi haṃsaṃ puruṣaṃ paramātmānamātmadṛk Á
yajaṃstallōkatāmāpa kuśalēna samādhinā Á Á 7 Á Á

havirdhānāddhavirdhānī vidurāsūta ṣaṭ sutān Á
barhiṣadaṃ gayaṃ śuklaṃ kṛṣṇaṃ satyaṃ jitavratam Á Á 8 Á Á

barhiṣat sumahābhāgō hāvirdhāniḥ prajāpatiḥ Á
kriyākāṇḍēṣu niṣṇātō yōgēṣu ca kurūdvaha Á Á 9 Á Á

yasyēdaṃ dēvayajanamanu yajñaṃ vitanvataḥ Á
prācīnāgraiḥ kuśairāsīdāstṛtaṃ vasudhātalam Á Á 10 Á Á

sāmudrīṃ dēvadēvōktāmupayēmē śatadrutim Á
yāṃ vīkṣya cārusarvāṅgīṃ kiśōrīṃ suṣṭhvalaṅkṛtām Á
parikramantīmudvāhē cakamē’gniḥ śukīmiva Á Á 11 Á Á

vibudhāsuragandharvamunisiddhanarōragāḥ Á
vijitāḥ sūryayā dikṣu kvaṇayantyaiva nūpuraiḥ Á Á 12 Á Á

prācīnabarhiṣaḥ putrāḥ śatadrutyāṃ daśābhavan Á
tulyanāmavratāḥ sarvē dharmasnātāḥ pracētasaḥ Á Á 13 Á Á

pitrā’’diṣṭāḥ prajāsargē tapasē’rṇavamāviśan Á
daśavarṣasahasrāṇi tapasā’’rcaṃstapaspatim Á Á 14 Á Á

yaduktaṃ pathi dṛṣṭēna giriśēna prasīdatā Á
taddhyāyantō japantaśca pūjayantaśca saṃyatāḥ Á Á 15 Á Á

vidura uvāca
pracētasāṃ giritrēṇa yathā’’sītpathi saṅgamaḥ Á
yadutāha haraḥ prītastannō brahman vadārthavat Á Á 16 Á Á

saṅgamaḥ khalu viprarṣē śivēnēha śarīriṇām Á
durlabhō munayō dadhyurasaṅgādyamabhīpsitam Á Á 17 Á Á

ātmārāmō’pi yastvasya lōkakalpasya rādhasē Á
śaktyā yuktō vicarati ghōrayā bhagavān bhavaḥ Á Á 18 Á Á

maitrēya uvāca
pracētasaḥ piturvākyaṃ śirasā’’dāya sādhavaḥ Á
diśaṃ pratīcīṃ prayayustapasyādṛtacētasaḥ Á Á 19 Á Á

samudramupa vistīrṇamapaśyan sumahatsaraḥ Á
mahanmana iva svacchaṃ prasannasalilāśayam Á Á 20 Á Á

nīlaraktōtpalāmbhōjakahlārēndīvarākaram Á
haṃsasārasacakrāhvakāraṇḍavanikūjitam Á Á 21 Á Á

mattabhramarasausvaryahṛṣṭarōmalatāṅghripam Á
padmakōśarajō dikṣu vikṣipatpavanōtsavam Á Á 22 Á Á

tatra gāndharvamākarṇya divyamārgamanōharam Á
visismyū rājaputrāstē mṛdaṅgapaṇavādyanu Á Á 23 Á Á

tarhyēva sarasastasmānniṣkrāmantaṃ sahānugam Á
upagīyamānamamarapravaraṃ vibudhānugaiḥ Á Á 24 Á Á

taptahēmanikāyābhaṃ śitikaṇṭhaṃ trilōcanam Á
prasādasumukhaṃ vīkṣya praṇēmurjātakautukāḥ Á Á 25 Á Á

sa tān prapannārtiharō bhagavāndharmavatsalaḥ Á
dharmajñān śīlasampannān prītaḥ prītānuvāca ha Á Á 26 Á Á

śrīrudra uvāca
yūyaṃ vēdiṣadaḥ putrā viditaṃ vaścikīrṣitam Á
anugrahāya bhadraṃ va ēvaṃ mē darśanaṃ kṛtam Á Á 27 Á Á

yaḥ paraṃ raṃhasaḥ sākṣāttriguṇājjīvasaṃjñitāt Á
bhagavantaṃ vāsudēvaṃ prapannaḥ sa priyō hi mē Á Á 28 Á Á

svadharmaniṣṭhaḥ śatajanmabhiḥ pumān
viriñcatāmēti tataḥ paraṃ hi mām Á

avyākṛtaṃ bhāgavatō’tha vaiṣṇavaṃ
padaṃ yathāhaṃ vibudhāḥ kalātyayē Á Á 29 Á Á

atha bhāgavatā yūyaṃ priyāḥ stha bhagavān yathā Á
na madbhāgavatānāṃ ca prēyānanyō’sti karhicit Á Á 30 Á Á

idaṃ viviktaṃ japtavyaṃ pavitraṃ maṅgalaṃ param Á
niḥśrēyasakaraṃ cāpi śrūyatāṃ tadvadāmi vaḥ Á Á 31 Á Á

maitrēya uvāca
ityanukrōśahṛdayō bhagavānāha tāñchivaḥ Á
baddhāñjalīn rājaputrānnārāyaṇaparō vacaḥ Á Á 32 Á Á

śrīrudra uvāca
jitaṃ ta ātmaviddhuryasvastayē svastirastu mē Á
bhavatā rādhasā rāddhaṃ sarvasmā ātmanē namaḥ Á Á 33 Á Á

namaḥ paṅkajanābhāya bhūtasūkṣmēndriyātmanē Á
vāsudēvāya śāntāya kūṭasthāya svarōciṣē Á Á 34 Á Á

saṅkarṣaṇāya sūkṣmāya durantāyāntakāya ca Á
namō viśvaprabōdhāya pradyumnāyāntarātmanē Á Á 35 Á Á

namō namō’niruddhāya hṛṣīkēśēndriyātmanē Á
namaḥ paramahaṃsāya pūrṇāya nibhṛtātmanē Á Á 36 Á Á

svargāpavargadvārāya nityaṃ śuciṣadē namaḥ Á
namō hiraṇyavīryāya cāturhōtrāya tantavē Á Á 37 Á Á

nama ūrja iṣē trayyāḥ patayē yajñarētasē Á
tṛptidāya ca jīvānāṃ namaḥ sarvarasātmanē Á Á 38 Á Á

sarvasattvātmadēhāya viśēṣāya sthavīyasē Á
namastrailōkyapālāya saha ōjōbalāya ca Á Á 39 Á Á

arthaliṅgāya nabhasē namō’ntarbahirātmanē Á
namaḥ puṇyāya lōkāya amuṣmai bhūrivarcasē Á Á 40 Á Á

pravṛttāya nivṛttāya pitṛdēvāya karmaṇē Á
namō’dharmavipākāya mṛtyavē duḥkhadāya ca Á Á 41 Á Á

namasta āśiṣāmīśa manavē kāraṇātmanē Á
namō dharmāya bṛhatē kṛṣṇāyākuṇṭhamēdhasē Á
puruṣāya purāṇāya sāṅkhyayōgēśvarāya ca Á Á 42 Á Á

śaktitrayasamētāya mīḍhuṣē’haṅkṛtātmanē Á
cēta ākūtirūpāya namō vācōvibhūtayē Á Á 43 Á Á

darśanaṃ nō didṛkṣūṇāṃ dēhi bhāgavatārcitam Á
rūpaṃ priyatamaṃ svānāṃ sarvēndriyaguṇāñjanam Á Á 44 Á Á

snigdhaprāvṛḍghanaśyāmaṃ sarvasaundaryasaṅgraham Á
cārvāyatacaturbāhuṃ sujātarucirānanam Á Á 45 Á Á

padmakōśapalāśākṣaṃ sundarabhru sunāsikam Á
sudvijaṃ sukapōlāsyaṃ samakarṇavibhūṣaṇam Á Á 46 Á Á

prītiprahasitāpāṅgamalakairupaśōbhitam Á
lasatpaṅkajakiñjalkadukūlaṃ mṛṣṭakuṇḍalam Á Á 47 Á Á

sphuratkirīṭavalayahāranūpuramēkhalam Á
śaṅkhacakragadāpadmamālāmaṇyuttamarddhimat Á Á 48 Á Á

siṃhaskandhatviṣō bibhratsaubhagagrīvakaustubham Á
śriyānapāyinyākṣiptanikaṣāśmōrasōllasat Á Á 49 Á Á

pūrarēcakasaṃvignavalivalgudalōdaram Á
pratisaṅkrāmayadviśvaṃ nābhyā’’vartagabhīrayā Á Á 50 Á Á

śyāmaśrōṇyadhirōciṣṇudukūlasvarṇamēkhalam Á
samacārvaṅghrijaṅghōrunimnajānusudarśanam Á Á 51 Á Á

padā śaratpadmapalāśarōciṣā
nakhadyubhirnō’ntaraghaṃ vidhunvatā Á

pradarśaya svīyamapāstasādhvasaṃ
padaṃ gurō mārgagurustamōjuṣām Á Á 52 Á Á

ētadrūpamanudhyēyamātmaśuddhimabhīpsatām Á
yadbhaktiyōgō’bhayadaḥ svadharmamanutiṣṭhatām Á Á 53 Á Á

bhavān bhaktimatā labhyō durlabhaḥ sarvadēhinām Á
svārājyasyāpyabhimata ēkāntēnātmavidgatiḥ Á Á 54 Á Á

taṃ durārādhyamārādhya satāmapi durāpayā Á
ēkāntabhaktyā kō vāñchētpādamūlaṃ vinā bahiḥ Á Á 55 Á Á

yatra nirviṣṭamaraṇaṃ kṛtāntō nābhimanyatē Á
viśvaṃ vidhvaṃsayan vīryaśauryavisphūrjitabhruvā Á Á 56 Á Á

kṣaṇārdhēnāpi tulayē na svargaṃ nāpunarbhavam Á
bhagavatsaṅgisaṅgasya martyānāṃ kimutāśiṣaḥ Á Á 57 Á Á

athānaghāṅghrēstava kīrtitīrthayō -
rantarbahiḥ snānavidhūtapāpmanām Á

bhūtēṣvanukrōśasusattvaśīlināṃ
syātsaṅgamō’nugraha ēṣa nastava Á Á 58 Á Á

na yasya cittaṃ bahirarthavibhramaṃ
tamōguhāyāṃ ca viśuddhamāviśat Á

yadbhaktiyōgānugṛhītamañjasā
munirvicaṣṭē nanu tatra tē gatim Á Á 59 Á Á

yatrēdaṃ vyajyatē viśvaṃ viśvasminnavabhāti yat Á
tat tvaṃ brahma paraṃ jyōtirākāśamiva vistṛtam Á Á 60 Á Á

yō māyayēdaṃ pururūpayāsṛjad
bibharti bhūyaḥ kṣapayatyavikriyaḥ Á

yadbhēdabuddhiḥ sadivātmaduḥsthayā
tamātmatantraṃ bhagavan pratīmahi Á Á 61 Á Á

kriyākalāpairidamēva yōginaḥ
śraddhānvitāḥ sādhu yajanti siddhayē Á

bhūtēndriyāntaḥkaraṇōpalakṣitaṃ
vēdē ca tantrē ca ta ēva kōvidāḥ Á Á 62 Á Á

tvamēka ādyaḥ puruṣaḥ suptaśakti -
stayā rajaḥsattvatamō vibhidyatē Á

mahānahaṃ khaṃ marudagnivārdharāḥ
surarṣayō bhūtagaṇā idaṃ yataḥ Á Á 63 Á Á

www.prapatti.com 7 Sunder Kidāmbi



śrīmadbhāgavatamahāpurāṇam caturthaskandhē caturviṃśō’dhyāyaḥ

sṛṣṭaṃ svaśaktyēdamanupraviṣṭa -
ścaturvidhaṃ puramātmāṃśakēna Á

athō vidustaṃ puruṣaṃ santamanta -
rbhuṅktē hṛṣīkairmadhu sāraghaṃ yaḥ Á Á 64 Á Á

sa ēṣa lōkānaticaṇḍavēgō
vikarṣasi tvaṃ khalu kālayānaḥ Á

bhūtāni bhūtairanumēyatattvō
ghanāvalīrvāyurivāviṣahyaḥ Á Á 65 Á Á

pramattamuccairitikṛtyacintayā
pravṛddhalōbhaṃ viṣayēṣu lālasam Á

tvamapramattaḥ sahasābhipadyasē
kṣullēlihānō’hirivākhumantakaḥ Á Á 66 Á Á

kastvatpadābjaṃ vijahāti paṇḍitō
yastē’vamānavyayamānakētanaḥ Á

viśaṅkayāsmadgururarcati sma yad
vinōpapattiṃ manavaścaturdaśa Á Á 67 Á Á

atha tvamasi nō brahman paramātman vipaścitām Á
viśvaṃ rudrabhayadhvastamakutaścidbhayā gatiḥ Á Á 68 Á Á

idaṃ japata bhadraṃ vō viśuddhā nṛpanandanāḥ Á
svadharmamanutiṣṭhantō bhagavatyarpitāśayāḥ Á Á 69 Á Á

tamēvātmānamātmasthaṃ sarvabhūtēṣvavasthitam Á
pūjayadhvaṃ gṛṇantaśca dhyāyantaścāsakṛddharim Á Á 70 Á Á

yōgādēśamupāsādya dhārayantō munivratāḥ Á
samāhitadhiyaḥ sarva ētadabhyasatādṛtāḥ Á Á 71 Á Á

idamāha purāsmākaṃ bhagavān viśvasṛkpatiḥ Á
bhṛgvādīnāmātmajānāṃ sisṛkṣuḥ saṃsisṛkṣatām Á Á 72 Á Á

tē vayaṃ nōditāḥ sarvē prajāsargē prajēśvarāḥ Á
anēna dhvastatamasaḥ sisṛkṣmō vividhāḥ prajāḥ Á Á 73 Á Á

athēdaṃ nityadā yuktō japannavahitaḥ pumān Á
acirācchrēya āpnōti vāsudēvaparāyaṇaḥ Á Á 74 Á Á

śrēyasāmiha sarvēṣāṃ jñānaṃ niḥśrēyasaṃ param Á
sukhaṃ tarati duṣpāraṃ jñānanaurvyasanārṇavam Á Á 75 Á Á

ya imaṃ śraddhayā yuktō madgītaṃ bhagavatstavam Á
adhīyānō durārādhyaṃ harimārādhayatyasau Á Á 76 Á Á

vindatē puruṣō’muṣmādyadyadicchatyasatvaram Á
madgītagītātsuprītācchrēyasāmēkavallabhāt Á Á 77 Á Á

idaṃ yaḥ kalya utthāya prāñjaliḥ śraddhayānvitaḥ Á
śṛṇuyācchrāvayēnmartyō mucyatē karmabandhanaiḥ Á Á 78 Á Á

gītaṃ mayēdaṃ naradēvanandanāḥ
parasya puṃsaḥ paramātmanaḥ stavam Á

japanta ēkāgradhiyastapō maha -
ccaradhvamantē tata āpsyathēpsitam Á Á 79 Á Á

Á Á iti śrīmadbhāgavatē mahāpurāṇē pāramahaṃsyāṃ saṃhitāyāṃ

caturthaskandhē rudragītaṃ nāma caturviṃśō’dhyāyaḥ Á Á

